Chjodi l'ochji è
Lasciati purtà
Pè isse quelle
Da u to sonniu
Ogni petra frusta 
Di l’anticu chjassu
Ci conta 
Una vita andata
Sta sera 
Luna piena
Un scudu d’oru
À mezi diamanti
A barcella s’era arrimbata 
À  u molu
Cù solu una manata di pesci
Costa caru
A libertà
Per quellu chì crede 
A morte hè un principiu
Per tutti l’altri
Hè una fine
U castagnetu tralasciatu si more
Populu ingratu
Chì si scorda
Di i so amichi più fidi
À l’attrachju ribomba
L’ave maria
Di tutti i paisoli di a valle
Chjam’è rispondi
Di campanili
Zilifrina cutrata
L’alburi di a culletta
Pienghjenu
E so fronde d’oru
Guardu isse murelle chì collanu
À l’assaltu di u monte
Quantu ne averanu frustatu 
Mani ?
Nuvembre
A campana chjocca
È un cane abbaghja
Chjudite i purtelli
Chì fala a notte
Disgraziatu
Suldatu rumanu
Tù chì ai inchjudatu à Cristu
Nant’à a croce
Perchè chì credi chì dopu à tè
Ùn ci sarà più nulla
Quandu chì prima à tè
C’era qualcosa ?
U sole leghje
A lettera d’amore
Di a merula
Nant’à a neve imaculata
Cumu scurdassi
 Di quelle dolce stonde 
Ancu sì u tempu 
Prova à sguassale ?
Chì ne pinsaranu
A pecura è l’agnillucciu
Di a magia
Di Natale ?
Quand’elli si sò spiccati
Si sò avvisti
Ch’inseme
Eranu stati felici
Senza sapella
A grandina
Pichjitteghja à i mo vetri
L’invernu
Vole entre in casa meia
Chì puderà esse
L’orizonte
Per
Una furmiculella ?
Una prisenza 
I ghjorni d’addisperu
Vale di più ch’è una luce
In lu bughjicone
Quale i dicerà
I lindumani 
Tragichi
Di a rosula ?
Una fiumara di parolle
Ùn vale mai
Un gestu
Fattu à a mutesca
Un ventu novu 
Arricò  a nutizia :
era vultatu
u bellu aprile
A funtanelle di petra
Ripete è po ripete
À chì a vole sente
A so pricantula
Ghjucosa
Circava
À mezu à l’erbette
U fiore novu
Annunziadore di u veranu
E notte d’agostu
U celu
Ci rigala a so maravigliosa
Stillaria
Era l’anticu purtone
Cù a so pichjatoghja
Testimone
Di tanti fatti di casa
In core di a terra
E sumente aspettanu
A prossima acquata
Per fà a so affacata
Triunfale
Ogni sera
L’attrachju
Ci invita à gode
U so travagliu di pittore
U sole spampillante
À le volte
Pare ghjelosu di a luna
D’ùn pudè schjarisce ancu a notte
Prima ùn ci era nulla
Po tuttu hè natu
Cumu ?
Ciò chì ùn si pò spiecà
Hà nome Diu
Sin’à l’ultimu
Ci seguita
Ghjornu pè ghjornu
A nostra zitellina
Sia chjucu sia imensu
L’infinitu 
Hè un misteru .
L’omu dinù
Ognunu vede
 Cù i so ochji
Ognunu sente 
Cù u so core
S’è tù dai u to perdonu
À u traditore
Ti turnarà
À tradisce
I sintite i singhjozzi
Di a neve
Sott’à u caldu sole
D’aprile ?
Una parolla vilenosa
Ti tomba
Una parolla dolce
Ti guarisce
S’ella hè vera
Chì u silenziu hè d’oru
In campusantu
Sò tutti ricchi
Certi ricordi
Sò cum’è a brusta
Pocu ci vole 
Per ch’elli ci brusginu 
Dinù
L’averete ancu voi
I vostri fantomachi
Per tenevi cumpagnia
E notte senza sonnu
Trova e rime bone
È entri puru
In casa
 Di a puesia
Spicciati
Chì u prisente
Mancu starà tantu
À diventà u passatu
Fammi vede
E to mani
È ti diceraghju
I to guai
D’estate
A nuttata sana
Si sentenu impaghjillà
E granochje
Per noi altri
U pagliaghju di Babbò
Valia
I più belli palazzi
À le volte
Un vechju cantu vene à pichjà
À a porta
Di a mo mimoria
Aghju fattu un morsu
In a pera zuccotta
È sò turnatu à esse 
Quellu zitillucciu paisanu
Eranu chjuche
E so case
Ma u core
 L’avianu maiò
Accendi issa candela
Chì ti farà lume
S’è tù a voli risparà
Campa à bughjicò
Era una notte di carbone
È d’addisperu
Po a luna ci hà rigalatu
A so chjarantana
Hè ghjuntu à l’arice 
Di a parolla
Ma ùn hà dettu
nulla
A h ! s’è tù sapessi
Chì senza tè
E so notte
Sò pagne ancu di più
U ventu ghjucarinu
Face ballà
Una lettera persa
 Nant’à l’aghja di u mo core
Oramai 
Sì vechju
È nant’à i to ricordi
U tempu hà spostu
U so linzolu scuru
U  prufume
Di i muchji secchi
Ti conta
L’agostu bullente
Di a piaghja
In la casa sfalata
Senza più tettu
Aghju durmitu
Cù e stelle
Fammi un bellu surrisu
È forse chì a truvaraghju
A strada chì porta
À u to core
Rimore di passi 
In lu curridore
Po in le scale
È u silenziu
Di l’assenza
Chjamatemi di tù
O zitelli
Chì dall’avà
Ùn sò tantu vechju
Pè i carrughji diserti
Di l’estatina
Aghju betu una candella di friscura
À i to ochji turchini
Tutti issi fiori
Veranili
Sò i sonnii culuriti
Di u pratu
`
Sò vultatu da quallà
È mi sò addrumintatu
Briacu
Di ricordi
Quellu basgiu
Di vinti anni fà
Ancu oghje mi brusgia
A mimoria
À l’interru di l’amicu
A morte addunisce 
Quelli chi a vita hà
 Spalluzzatu
In lu paese abbandunata
Di e petre mute
Aghju intesu singhjuzzà
U tempu andatu
È tandu
Aghju betu l’amarezza
À u calice scurdatu
Di i ghjorni
Felici
Più a notte
Hè nera  
 E piu ti ferisce
A sulitudine
Trova a parolla ghjusta
Po dilla pianu pianu
È tandu
Sarà toia a ragiò
Ai lasciatu
A traditora
È l’ai chjosa in la scatula
Di i ricordi tristi
Hè ghjunta a notte
È hà suminatu
A nostra cità
À stelle d’oru
À quelli chì mughjavanu
L’hà lampatu 
Un puema
È si sò ammutuliti
Quand’ellu s’hè discitatu
Nisun rimore
Solu una lettera cù u so nome
Nant’à u tavulinu
Pè parte
À girà u mondu
S’era accavallatu
À u ventu
A luce hà girandulatu una stonda
In a volta bughjosa
Po hà trovu a porta
È hè partuta
U mare era viotu
Nisuna vela à l’orizonte
Arritte nant’à u molu
E donne speravanu
Sò eiu a notte ceca
L’amica fida 
Di i ladri
È di l’assassini
Davanti à u purtone
Una donna aspetta
I so tacchi alti è e so labbre rosse
Sò un invitu
Anu apertu 
U cascione di u tesoru
È ne hè isciuta
Una malacella
Quand’elli sò partuti
S’anu purtatu in core
U cantu di e donne
Di u so paese turchinu
Li paria soiu u mare sanu
Sin’à quella timpesta
Chì li fece tastà
L’acqua salita
Da ch’è tù nasci
Sì prigiuneru di u tempu
A morte t’aprerà 
A  porta 
Di a libertà
Era una terra dura
D’alti monti è di scogli
Chì avia parturitu
Issi figlioli ribelli
Quand’ella si n’hè andata
Cun ella 
S’hà purtatu u to core
In esiliu
S’era vistuta 
Di tanti culori
È prufumata tantu
Chì ne paria un fiore
scemu
È a barcella di u to core
Lampò l’ancura
In lu dolce mare
Di u s’amore
Porghji una manu
À u to sonniu
È lasciati purtà
Luntanu
Eranu puverelli
Ma ùn ne suffrianu
Chì campavanu à mez’à 
Poveri
Cum’è elli
Oghje sì vivu
Dumane sì mortu
È dopu dumane 
Sì un ricordu
Quelli chì ti guardanu
Ti vedenu 
Cum’è tù ti vedi
Tù 
Ùn lascià mai
À nimu
A libertà di sceglie 
Per tè
A ghjente 
Ùn apprezza
À unu 
Chì si disprezza
Hà chjosu  l'ochji
È ùn ai pussutu
Leghje
I so sicreti
À ghjuventù è a farfalla
Sfacciate billezze
Chì duranu
Pocu
Si n'era andata
È à u sole
Luccicavanu
I chjappuli di u to core
In lu silenziu complice
Di l'éternu turchinu
Si pisò
L'alba di a puesia
È u misteru 
Di e parolle
Avia accesu u focu
Di à puesia
In cerca d'un altru destinu
À l'incontru d'una vita nova
Quantu partanze
Stracciature
L'ore perse
Di l'ultimi pezzi di l'estate
E si gudianu
Sottu à a carezza
Di a luna
Ancu à disgrazia
Si stanca
Di pichjà sempre
À a listessa porta
